
Batean, ikastetxeko gurasoak, ehun inguru. 
Bestean, irakasle eskolako ikasleak, berrogei 
bat gazte, Lehen Hezkuntzako hezitzaile 

izateko ikasten ari zirenak. Bi talde handi hauetan 
pare bat galdera egin nizkinan. 

Lehenengoa: "Nolakoa izatea nahiko zenuke 
hemendik 15 urteko gizartea?". Post-it-ak banatu 
nizkienan eta bakoitza bere erantzuna paretean 
jartzen hasi hunan: "bakezalea", "solidarioa", 
"berdinzalea", "feminista", "ingurumena zainduko 
duena", "pertsona eta arraza guztiak errespetatuko 
dituena"... Mundu hobeago bat amesteko aukera 
eman nienan bai gurasoei baita etorkizuneko 
irakasleei ere. 

Lehenengo galderaren emaitzak beraiei erakutsi 
ondoren, bigarren galdera bota nienan: "Amestu 
duzuen gizarte horretan bizitzeko zuen seme-alabek 
edota ikasleek zein ezaugarri izan beharko dituzte 
2040. urtean?". Ño! Orduan kopetak zimurtzen 
hasi hitunan, bekainak okertzen, puf- eta paf-ak 
han eta hemen... "Hauek txun galderak, Mari!",  
bati baino gehiagori entzun nionan. 

Behin pentsamenduak borborka jarrita, hasi hitunan 
koloretako papertxoetan idazten eta gero hormetan 
itsasten: "kritikoak", "autonomoak", "sortzaileak", 
"enpatikoak", "ekintzaileak", "erabakitzaileak", 
" feminis tak", "kooperatiboak", " inplikatuak", 
"langileak", "inklusiboak"...

Bi talde hauetako inori ez zitzaion burura etorri 
bere seme-alaben edo prestatuko zituzten ikasleen 

2040. urtean... euskalduna?

ZIGOR SAIZAR

2040. urteko gizartea euskalduna izatea nahiko 
luketenik. Horrenbestez, ehundik gora euskaldunek 
osatzen zuten talde honentzat, amestutako gizarte 
horretan bizitzeko beraien seme-alaba edo ikasleek 
izan beharreko ezaugarrien artean ez zegonan 
euskalduna izatea.

Euskaraz irakasten da, euskaraz ikasten dute, euskaraz 
hitz egiteko gai dira. Gero hitz egingo duten ala ez, 
euskaraz hitz egiteko inplikazioa hartuko ote duten, 
euskal kulturaren kontsumitzaile izango ote diren, 
Euskal Herria osatzen duten lurraldeen gutxieneko 
ezagutza eta errespetua barneratuta izango duten... 
auskalo! Eta gainera zer axola din, ba?! 

"San Juan Pie de Puerton izan nauk, ondoren 
Angleten kostako bidea hartu eta San Juan de Luzeko 
hondartzan bañatu gaituk. Frantses hauek zer dituk 
ba lehorrak, gainera kafea txarra eta garesti!". 
Horrelako komentarioak ez zaizkin arrotzak 
egingo, baina Senpereko bati "San Sebastianera 
noa, Fuenterrabiatik barrena, espainol hauen festa 
giroaz gozatzera" entzungo bagenio, a ze mina!

Duela 20 ur te pasa Euskal Herriko alderdi 
aber tzaleak Lizarra-Garaziko paktuan bildu 
hitunan. Elkartzen zuten hartan indarrak bildu eta 
folklorismoaz nahiz ikurrinen agerraldi antzuez 
haratago, Euskal Herri aske baten alde bidea 
bakean egiteko helburua zinaten. Gaur egungo 
paktuak ikusita, Estella-San Juan Pie de Puertoko 
akordiotik gertuago gaudenela iruditzen zaidan. 
Euskalduna izatea Tourreko ikurrinetara mugatuta. 
Gora Euskadi (N)azkatuta. 

SALBERAK ITSASKABRARI

KEPA IRIBAR

Uda. Maillot horia, turistak,  
botoak, aldagela

Iritsi da uda. Eta berarekin ekarri ditu ohikoak dituenak: askorentzat oporrak, egonaldiak 
hondartzan, molla gainetik jauziak, izozkiak, traineru estropadak (aupa Esperantza!), 
arrantzaleak hegaluze bila (asko harrapatu eta duin saldu!), herriko jaiak (tartean konpartsa, 

herri antolakuntzaren adibide polita, ondo pasa denok!). 

Uda honek baditu, ordea, bereziak izango direnak ere, soilik bereak: Frantziako Tourra. 
Munduko lasterketarik onena eta txirrindulari izarrak gurean. Azkenaldian gertatzen da kirol 
(eta kultura) ekitaldi handi hauekin, herritarrok gozatzeko baino, produktua saltzeko antolatzen 
direla. Eta produktua, ia beti, gure lurraldea da. 

Inbertsio handia egiten da denon dirutik, marka bat saldu (bere ingelesezko leloarekin, noski), 
eta kanpotarrak erakartzeko. Turistak. Ez naiz aditua, etekinak ekarriko ditu (ostalaritzan 
egiten duten gastua, eragiten dituzten lanpostuak...), baina buruhausteak ere bai. Turistak 
erakartzen ditugu, bai, baina gero uholde hori nola kudeatu ez dugu oraindik asmatu. Eta 
kostaldeko herrietan erronka potolo bihurtu da hori ondo egiten asmatzea, Getarian bertan 
esaterako, bertako biztanleak itoko ez badira. Baina batek ez du bestea kentzen, eta ekarri 
dizkigutenez, seguru kirolzale askok gozatuko duela Vingegaard, Pogacar, Landa... gure 
herritik ziztu bizian pasatzen ikusteaz. Eta Tourraren karabana ospetsuaz. 

Uda honek ekarriko duen bestea hauteskundeak dira. Bai, uda erdian. Beldurra eragiten dit 
alderdien kanpainak antolatzen dituzten marketingeko aditu horien buruak zertan ariko diren 
pentsatze hutsak. Agian, etxez etxe botoa eskatu beharrean, toallaz toalla edo txibizalez 
txibizale egingo dute oraingoan. Edo batek daki, Gaztetapeko balkoietako batean edo 
Katrapunako eszenatokian hasiko dira mitinak ematen. Ikusiko dugu ze burutazio udatiar 
izaten dituzten. 

Hala ere, herri batentzat hauteskunde hurbilenekoak udalekoak dira, eta horiek pasa berri 
ditugu. Batzuetan alderatzen dut alkate edo zinegotzi izateko lehia hori kirol aldagela 
batekin. Albokoa zure "etsaia" da, zuk nahi duzun postu bera nahi duelako, baina finean 
taldekide zarete, bion helburua bera delako: Getarian bizi direnen ongizatea kasu honetan. 
Otu zait, oraingoan, Haritz Alberdik eta Iosu Mugikak badutela abantaila txiki bat: lehendik 
ere aldagelakide izandakoak dira. Getariako Lapajale areto futbol taldean. 

Gazteenek ez duzue jakingo zertaz ari naizen. Talde hura gogoratzen duzuenok, berriz, 
adinean aurrera zoazten seinale. Ez ginen Guardiolaren Manchester, gure jokoa ez zen 
distiratsuena, titulu zerrenda ez zen amaigabea izan, baina bakarren bat lortu genuen, 
eta batik bat, asko gozatu genuen. Eta aizue, aldagela horretatik bi alkategai atera ziren, 
alajaina! 

Ondo moldatu daitezela opa diet, asmatu dezatela erabakietan, Getariaren onerako.

ARTZAPETIK BEGIRA

JOXI ERAUSKIN

Adimen artifizialaren  
esku ote etorkziuna?

Gure haurtzaroan telefono-gune bat ezagutzen 
genuen herrian, herriko etxebizitza batean, 
kablezko ziri batzuekin konexioak egiteko. 

Hara joaten ziren herritarrak deiren bat egin behar 
zuten bakoitzean. Gerora, etxeetan hasi ziren 
telefonoak jartzen, familia bakoitzak berea zuen eta 
aurrerapen handia izan zen hori. Baina benetako 
iraultza sakelako telefonoarekin etorri zen. Horrek 
eman zion norbanakoari benetako autonomia 
komunikatzeko. Eboluzio horren ondorioz, 
internetek eta sare sozialek asko erraztu digute 
bizitza, nahiz eta hiperkonektatuta bizitze horrek 
dakartzan ondorioekin. Azkenaldian, ordea, indar 
handia hartzen ari da adimen artifizialaren gaia.

Adimen artifiziala da makinek datu eta analisietan 
oinarritutako erabakiak hartzeko eta ikasteko 
duten gaitasuna. Gai dira edozein eduki sortzeko 
informazioa oinarri hartuta. Halere, ez da oraingo 
kontua: bezeroaren arretak, sare sozialetako 
edukiak, laguntzai le bi r tualak, i tzu l tzai le 
automatikoak... horiek denak aspalditik ditugu 
gure artean.

Duela gutxi, Paul McCartneyk aitortu du adimen 
artifizialaren bidez, John Lennonen aspaldiko ahotsa 
oinarri hartuta, abesti bat egin dutela The Beatlesen 
azken diskoa sortzen laguntzeko. Adibide asko 
jar genitzake teknologia horrek arlo ezberdinetan 
ekar litzaken aurrerapenak aipatzean, hala nola, 
lan-mundukoak, medikuntzakoak, politikakoak, 
aurkikuntza zientifikoetakoak, arteetakoak eta 
hainbat eremutakoak. 

Medikuntzan, esaterako, iraultza handia ekarriko 
omen du diagnosietan, gaitzak aurreikusteko 
i ke r ke te tan ,  t ra tamendue tan ,  ebakun t za 

konplexuetan eta, oro har, osasun sektore guztian. 
Lan-munduan ere gauza bera, ez omen ditu 
langileak ordezkatuko baina lagundu, izugarri. Hori 
da kontua, zenbateraino gerta daitekeen lagungarri 
eta hortik aurrera non dagoen muga. Kontraesan 
ugari sortzen ari da eta eguneroko gai-zerrendan 
dago horri mugak jartzeko legeak egiterakoan.

Izan ere, baliagarria gerta daitekeen arren, 
gizakiaren aurkako bihurtzeko arriskua ere hor 
legoke. Adibidez, politikan, Tokioko barruti batean 
adimen artifizial bat aurkeztu zuten alkatetzarako 
hauteskundeetan eta hirugarren geratu zen. 

Batzuen iritziz, oso eraginkorrak lirateke erabakiak 
hartzerakoan, herritarrengandik jasotzen den 
informazioan oinarrituta daudelako. Halere, ez 
dezagun ahaztu robot horien atzean pertsonak 
daudela aginduak eta informazioa ematen, 
ahaltsuak eta ideologia jakinekoak sarritan. 
Komunikabide digitalen aroan, gero eta zailagoa da 
albiste faltsuen hedapena arautzea eta kontrolatzea, 
enpresa teknologiko handiek botere handia baitute. 
Pentsatu Trump, Bolsonaro edo Abascal bezalakoak 
agintean daudela, gezurretan oinarritutako edukiak 
eta informazioa erabiltzen adimen artifizialaz 
baliatuz. Ze etorkizun ekarriko liguke horrek? Arlo 
militarrean ere teknologia hori aplikatuz gero, 
makina gai izango omen litzateke pertsona bat bat-
batean hil ala ez erabakitzeko. Ez al du beldurra 
sortzen horrelako mundu bat irudikatze hutsak?

Azkenik, literatura munduan ere hasia da bere 
bidea egiten. Beldurra eta galdera asko eragin ditu 
sortzaileen artean. Benetan, beldurraren arrazoia 
ez dira gai artistikoak eta estetikoak soilik, baizik 
eta etikoak eta filosofikoak ere bai. Idazle baten 

IRITZIA

idazkeran oinarriturik robota nobela bat idazteko 
gai da giza adimenaren eran pentsatuz, baina 
idazle batek sortaraziko lituzkeen emozioak, 
sentimenduak eta abar ez lituzke sortuko baizik 
eta imitatu. Hori guztia kontuan hartuta pasarte hau 
etorri zait gogora:

Behin batean maisuari galdetu omen zion 
jarraitzaile batek...

— Liburu asko irakurri ditut, baina gehienak ahaztu 
zaizkit. Orduan, zein da irakurketaren helburua?

Maisuak erantzun: 

— Ekarridak errekatik ura koladore zahar eta zikin 
horretan. 

Jarraitzailea, ordea, harrituta, ea nola ekarriko 
ote zuen, bada, ura koladorean. Halere, behin 
eta berriz saiatu omen zen baina alferrikako lana, 
ura dena isurtzen zitzaion. Azkenean, errendituta 
galdetu omen zion: 

—Jauna, ezinezkoa da hori. 

Eta Maisuak: 

— Ikusi zein distiratsu eta garbia dagoen orain 
koladorea! Irakurtzerakoan koladorearen antzekoa 
haiz eta liburuak errekako ura bezala. Berdin dek 
oroimenean denak gordetzen ez badituk, zeren eta 
liburuek beren ideiekin, emozioekin eta jakintzekin 
hire gogoa eta adimena garbitu egiten ditek eta 
jakintsuago eta hobea bihurtzen haute. Hori dek 
liburuak idatzi eta irakurtzearen helburua. 

Beraz, obra bat sortzerakoan bere aldetik dena 
jartzen du sortzaileak. Zenbateraino ordezka 
lezake makina batek hori guztia osotasunean? 
Saihestu ezinezko errealitate baten aurrean egonik, 
ez dakigu oraindik noraino eramango gaituen 
teknologia horrek. Lagungarri gertatuko da, noski, 
baina adimen artifizialak eskutatik ihes eginez gero, 
makina horien menpe automata hutsak bihurtzeko 
arriskua ere hor dago. Zelaia zabala da, mundua 
anitza, denbora izango da lekuko.

Uztailak 26
Ilgora

Ilbetea

Uztailak 17
Ilberria

Uztailak 10
Ilbehera

ZAINTZA

Gure Txeruko helduen emanaldia.

Zahartzaroari Omenaldiko omenduetako batzuk elizatik ateratzen.

Gure Txeruko haurren ikasturte amaierako emanaldia. Zinta dantza.

Pandero ikasleak Euskal Jaian. Irrintzi lehiaketako irabazleetako bat.

Abesbatzaren kontzertua Zahartzaroari Omenaldian.

Bertako proiektuak.

Gure Txeruko helduak tradizioak eraberritzen.

ARGAZKI ERREPORTAJEA: EKAINEKO EKITALDIAK

Pilotaria, haurren pilota txapelketako finaletan. 

Haurren XLIV. Eskuz Binakako Pilota Txapelketako finalistak.

San Juan festetako danborrada.

6. mailako ikasleak eskolaren ikasturte amaierako jaialdian.

Sardinak prestatzen. 

Andoni eta Nerea Pala Memorialeko parte-hartzaileak.

Haritz Alberdiren aginte-hartzea.

Musika eskolako ikaslea ikasturte amaierako jaialdian.

Urritzaren jolasak eskolaren amaierako jaialdian.

Sua Balenciaga kalean.

ARGAZKI ERREPORTAJEA: EKAINEKO EKITALDIAK

Itsasoan dagoen plastikoak eskaintzen dituen negozio aukerak aztertu 
eta kate oso bat eratzeko helburuz sortu zuten Bluepoint duela hamar 

urte. Plastikoa arrantzatzeko prozesu estandarizatu bat sortzea  
litzateke aukeretako bat.

ERREPORTAJEA

PLASTIKOA ETORKIZUN 
JASANGARRIAGO BATEN SOSTENGU?
Itsasoan dagoen plastikoa lehengai modura erabiliz, negozio eredu berri 
bat sortzea du helburu Getariako portuan egoitza duen Bluepoint  
egitasmoak. Errepika daitekeen negozio eredu bat garatu nahi dute,  
munduko ozeanoak garbitzeaz gain, bertan dagoen plastikoari bigarren 
bizitza bat eman ahal izateko. 

Bluepoint

1860. urtera egin behar dugu atzera plastikoaren 
jaiotza egunarekin bat egiteko. Hain justu, John 
Hyatt estatubatuarrari zor diogu hain garrantzitsua 

bihurtu den materialaren aurkikuntza. Dirudienez, 
gainera, auzi ekologiko bati irtenbidea eman asmoz 
egindako asmakizuna izan zen. Ordura arte, billarrean 
jolasteko bolak elefante-boliarekin egiten zituzten eta 
material horren ordezko bat bilatzeko helburuarekin, 
lehiaketa bat antolatu zuten. Sariketa hura irabazi eta 
halaxe bihurtu zen Hyatt plastikoaren asmatzaile. 

Egun, plastikoz egindako elementuz inguratuta gaude, 
ia edozertarako material bilakatu da. Iraupena du 
ezaugarrietako bat. Plastikozko botila batek, esaterako, 
500 urte inguru behar ditu desintegratzeko. Hori, alde 
batetik, kezka iturri da, hondakin modura, urte asko 
behar baititu desegiteko; bestalde, ordea, onuragarria 
izan liteke, denbora luzez iraun eta berrerabiltzeko 
aukera ugari ematen dituelako. Hain justu, itsasoan 
barna dagoen plastikoak eskaintzen dituen negozio 
aukerak aztertu eta kate oso bat eratzeko helburuarekin 
sortu zuten Bluepoint (ingelesez, puntu urdina).  

Iñigo Doria Bluepoint ekimenaren sustatzaileetako bat 
da. Donostiarra izan arren, 25 urte daramatza Getarian 
bizitzen eta lanbidez Mondragon Unibertsitateko 
MIK kooperatibako ikertzailea da. Azaldu digunez, 
Itsasplanet egitasmoa izan zen Bluepointen aurrekaria. 
Elkartea itsas kapitaintza eskolako hainbat ikasle elkartu 
eta 2006. urtean sortu zuten, Getarian. Eragile horrek, 
Eusko Jaurlaritzarekin batera, itsas turismoari buruzko 
ikerketa proiektu bat garatu zuen. Gerora, egitasmo 

hartatik abiatuta, orain hamar urte, 2013an, itsasoan 
topatzen zuten zabor kantitatearekin kezkatuta jarri 
zuten abian Bluepoint. Txoritonpen dauden lonjetako 
bitan du egoitza eta publikoari zabalik egon ohi da.

Itsas kutsadurako eta ekonomia urdineko inteligentzia 
zentro bat da. Izendapen luze eta abstraktu hori hitz 
gutxitan eta modu ulergarrian lurreratu digu Doriak: 
"Funtsean, itsasoak garbitzeko eta enplegua sortzeko 
proiektua da. Gure helburu nagusia giza-enplegua 
sortzea da". Izan ere, teknologia berriak tarteko, gero 
eta lanbide gehiago ari dira roboten bidez egiten. 
Doriak UGT sindikatuak emandako datua ekarri du 
gogora: "2018rako, Espainian, gizakiek betetzen 
zituzten 800.000 lanpostu baino gehiago robotek hartu 
zituzten". Beste hainbat ikerketek ere, etorkizunari begira, 
bide bera markatzen dutenez, Doriaren aburuz, lan 
eremu berriak aurkitzea ezinbestea izango da. 

12 milioi tona plastiko, urtero
Sinesgaitza badirudi ere, urtero-urtero, 12 milioi 
tona plastiko inguru botatzen ditugu gizakiok uretara, 
"minutuero zabor kamioi bat. Ellen MacArthur 
Fundazioaren arabera, kantitate hori bikoiztu egingo 
da eta 2050. urtean, urteko plastiko isurketak 
30 milioi tonatara iritsiko dira", dio Doriak. Gaur-
gaurkoz, munduko ozeanoetan barna, orotara, 140 
milioi tona plastiko baino gehiago daude. Doriaren 
hitzetan, plastikoaren aurkako borroka gori-gori dago, 
"gu, ordea, ez gaude plastikoaren kontra [...]. Gure 
ustez plastikoaren ekoizpena ez da arazoa; arazoa 
da plastiko hori itsasora botatzea". Horregatik, euren 

Testua eta argazkiak
INTZA GURRUTXAGA

ERREPORTAJEA

helburua ez da errudunak seinalatzea, baizik eta 
plastikoaren isurketen arazoari konponbidea bilatzea. 

Askotan, itsasoa zikin egotearen errua itsas nabigatzaileei 
egozten zaiela salatu du ikerlariak: "Itsas nabigatzaileok, 
merkantzia nahiz arrantza ontzietan gabiltzanok, 
badugu erruaren zati bat, baina itsasora botatzen 
den plastikoaren %80ak kostaldetik 50 kilometrora du 
iturburua". Alegia, barnealdeko hiri handiak dira plastiko 
isurketa kopuru handienen erantzule. 

Nola liteke hori? Arrazoi ugari egon arren, Doriak 
hiru azpimarratu ditu: garbigailua, edertasun kremak 
eta hortzetako pasta. Izan ere, arropak plastikozko 
zuntzak ditu eta edertasun kremak nahiz hortzetako 
pastak mikroplastikoz josita daude. Hala, etxetresna 
elektriko eta material horien erabileraren ondorioz, 
hustubideetatik barrena, itsasoan amaitzen dute 
mikroplastikoek. Isurketa horiek murrizte aldera, 
apurka-apurka, ari dira alternatibak sortzen, esaterako, 
"kosmetikako 276 enpresa multinazionalek hitzarmen 
bat sinatu dute euren produktuetan mikroplastikoaren 
ordez melokotoiaren hezurra erabiltzeko".

Ikerlariak ohartarazi du gero eta mikroplastiko gehiago 
dagoela itsasoan eta gorakada gero eta bizkorragoa 
ari dela izaten. Horrek ondorioak ditu: "Arazoa da 
plaktonak mikroplastikoa jaten duela, arrainek plaktona 
jaten dutela eta guk arrainak jaten ditugula. Horrek hiru 
eremutan eragiten ditu arazoak: osasun publikoan, 
biodibertsitatean eta ekonomian". 

Gizateriaren etorkizuna itsasoan dagoela argi du 
Getariako bizilagunak, "lurrazala, jada, gehiegi 
ustiatuta dago. Klima aldaketaren aurrean alternatibak 
bilatzen ari diren garaiotan, material berri horiek 
itsasoan daude; tungstenoa... Horrez gain, itsasoan 
algak eta urpeko basoak daude eta horiek oinarrizkoak 
dira sendagaiak ekoizteko. Gainera, lurrazala gero 
eta gehiago deusezten badugu, laborantza urpekoa 
izango da [...]. Hori guztia plastikoz josita badugu, 
ordea, nondik biziko gara?".  Irtenbide bakarra plastiko 
hori arrantzatzea dela aldarrikatu du Doriak.

Plastikoaren arrantza
Asmakizun ugari egin arren, oraindik ez dute asmatu 
plastikoa arrantzatzeko prozesu estandarizatu bat eta 
hor negozio aukera bat ikusten du Doriak. Hain justu, 
horixe da Bluepointen helburua: itsasoa garbitzeko 
eta lanpostuak sortzeko leku desberdinetan errepika 
daitekeen negozio eredu bat garatzea. Horretarako, 
Mondragon Unibertsitatearen Bilbo Berrikuntza 
Faktoria (BBF) proiektua hartu dute eredu. Egitasmo 
horren bitartez, enpresa berriak eta profesional berriak 

Tomas Otamendi eta Iñigo Doria amarratzaileen banderaren iazko aurkezpenean. 

Plastiko poltsa ur azpian. / Argazkia: Público

sortzeko sistema bat garatu du unibertsitateak, "beraz, 
aplikatu diezaiogun eredu hori itsas plastikoari", dio. 

Bluepointen, orain artean, ikerketak egiten aritu dira. Hala, 
2020an, urtebeteko ikerketaren ostean, ondorioztatu 
zuten itsas plastikoa "potentzial handiko" negozio bat izan 
daitekeela. Ikusi dute, balio kate bat badela eta negozio 
aukera desberdinak daudela, esaterako, prebentzioan, 
itsas plastikoaren arrantzan, garraioan, birziklagarria den 
plastikoaren aukeraketan eta birziklagarria ez denaren 
deuseztapenean, prozesamenduan edota banaketan. 

EAEn, dagoeneko, horrelako negozio eredu batean parte 
hartzeko interesa izan dezaketen 52 enpresa identifikatu 
dituzte. "Plan bat egin genuen eta enpresa horietatik, 
jada, katean lan egiteko prest dauden 20rekin elkartu 
gara", azaldu du Doriak.

Ikertu ez ezik, moilako euren egoitzan, jendearekin 
hitz eginez, esperimentuak egin dituzte. Izan ere, 
negozio batek aurrera egin dezan, ekoizpena ez 
ezik, kontsumoa ere ezinbestekoa da, "jakin behar 
genuen ea jendea itsas plastikoarekin egindako 
produktuak erosteko prest dagoen". Era berean, ez 
dute, soilik, herritarrak arazoaz kontzientzia hartzea 
eta sentsibilizatzea nahi, inplikazioa ere bilatzen 
dute. Doriaren esanetan, jendeari hiru gauza eskatzen 
dizkiote: plastikoa itsasora ez botatzea, itsasotik 
jasotako plastikoarekin egindako produktuak erostea 
eta plastikoaren arrantzan inplikatzea.

Azken prozesu horri dagokionez, jada, bilatu dituzte 
zenbait aliatu herrian bertan. Horien artean dago 
Getariako Amarratzaileen Elkartea; alegia, herriko 
140 motor txikiren jabeak. Asmoa da plastikoaren 
arrantzan norbanako horiek guztiak inplikatzea. 
Aurrera begira, berdina egin nahi dute KSUB urpekari 
elkartearekin nahiz surf elkartearekin, "itsasoa maite 
dutenek zaindu beharko lukete". Azken finean, 
ekonomia kolaboratzailea sortzea dute xede.

Portu urdinak
Proiektu hori guztia garatzeko, ordea, espazioak behar 
dira eta Doriak aipatu du horretarako leku aproposenak 
portuak direla: "Ez ditugu kutsadurarik sortzen ez 
duten portu pasiboak nahi, aktiboak izatea bilatzen 
dugu. Aprobetxa dezatela kutsadura enpresak edota 
enplegua sortzeko". 

Hain justu, Getariakoa hartu eta horrelako portu bat 
diseinatu dute. Doriaren hitzetan, "arrantza ontziak 
gutxitzen ari direnez, espazio huts pila bat dago 
portuan, baita erortzen ari diren eraikinak ere. Leku 
horiek berreraiki daitezke eta gauza desberdinak 
egin". Bertan egongo lirateke, besteak beste, ekonomia 
urdineko fakultate bat, ikasleek lo egiteko leku bat edota 
museo bat, eta barkuak plastikoarekin iritsiko lirateke. 
Ikerlariak azaldu duenez, Getariako egungo portua 
bigarren belaunaldikoa da eta beraiek seigarreneko bat 
eraikiko lukete. Dagoeneko, proiektua EXPOri aurkeztu 
diote eta badaude interesa adierazi duten hainbat 
portu, besteak beste, Avilesekoa, Xixongoa eta Vigokoa. 
Horrelako proiektu baten aurrean, eremu desberdinetatik 
erresistentzia ugari sortu direla aitortu du Doriak; beraz, 
ikusteko dago Getariako moila portu urdin bilakatzeko 
egitasmoak zein ibilbide izango duen.•

Doriak aipatutako enpresa katearen baitan 
dago, besteak beste, Kaixo Musto. Bertako 
kide den Angel Azpillagak azaldu digunez, 

ingurumen heziketa da eurek lantzen duten eremua 
eta helburu dute, gaztetxoen artean, "ozeanoari 
buruzko ezagutza transmititzea". Horretarako, 
urtean zehar, adin desberdinetako ikasleei 
zuzenduta, tailer nahiz ikastaroak ematen dituzte: 
"Baditugu bost programa eta nahi duten ikastetxeak 
inguratzen dira hona eta horixe egiten dugu", 
dio Azpillagak. Hala, harraldera, itsasargira, 
kofradiara... joaten dira. Gero, asteburuetan, 
Bluepointek moilan duen egoitzan, publiko 
guztiarentzako eskulanak... egiten dituzte. 

Duela hiru urtetatik, gainera, haurren artean 
arrantza zaletasuna sustatzeko, Arrantza Asteak 
antolatzen dabiltza Donostiako Kofradian. Udan, 
11 astetan zehar egiten dituzte eta Azpillagaren 
esanetan, oso erantzun ona izan du egitasmoak. 
Hala, Getarian ere horrelako zerbait egingo dute 
uda garaian. Iraupen laburragoa izango du, 
ordea; astebetekoa. 

Negozio katea

Hezkuntza Legearen proposamen berriak "ikastetxe guztiak berdinak" 
direla sinetsarazi nahi arren, besteak beste, titulartasuna denentzat 

publikoa izatea eskatzen du Urola Kostaldeko Euskal Eskola Publikoaz 
Harro! plataformak. Legebiltzarrera ere eraman du bere aldarria. 

HEZKUNTZA LEGE BERRIAREN  
ZURRUNBILOAN
Egungo EAEko Hezkuntza Legea indarrean sartu zenetik aurten bete dira 30 urte. Hiru 
hamarkaden ondoren, iazko apirilean EAJk, EH Bilduk, PSE-EEk eta Elkarrekin Podemos-
IUk adostutako Hezkuntza Ituna oinarri hartuta, lege berriari forma ematen aritu dira. 
Lege proposamenak hautsak harrotu ditu, batez ere, euskarari, segregazioari eta sare 
publikoaren eta itunpekoaren presentziari dagokionean. 

Urola Kostaldeko Eskola Publikoaz Harro!

Ohiko prozedura jarraituz, Eusko Jaurlaritzak 
Gobernu Kontseiluan Hezkuntza Lege 
proiektuari baiezkoa eman ondoren, testua 

legebiltzarrera iritsi zen joan den apirilaren 25ean. 
Orduz geroztik, euren ekarpenak egin asmoz, hainbat 
eragile izan dira bertan. Hain justu, ekainaren 9an, 
Urola Kostaldeko Euskal Eskola Publikoaz Harro! 
plataformako bi ordezkarik eraman zituzten Eusko 
Legebiltzarrera euren aldarriak. 

Urte hasieran ekin zioten Urola Kostaldeko plataforma 
eratzeko prozesuari. Kide den Maialen Berazadik azaldu 
duenez, Gasteizen sortu zen Harro! plataforma baina 
ondoren, "elkartzeko beharra" ikusita, beste zenbait 
eskualdetan ere taldeak eratu dituzte; hain justu, Urola 
Kostaldekoa da horietako bat. "Eskualdeko hezkuntza 
komunitateko zenbait eragile batu eta apirilean, Orion 
aurkeztu zituzten bai taldea bai Hezkuntza Lege berriari 
egiten dizkioten zazpi eskakizunen zerrenda ere", dio. 
Horrekin batera, herritar orori zabalduta, atxikimendu 
bilketa abiatu zuten. 

Hainbat getariar daude plataforma horren baitan eta 
euren ahotik ezagutu nahi izan dugu zein diren lege 
berriari egiten dizkieten eskakizunak. Horretarako 
elkartu gara Berazadiz gain, Arantxa Etxabe, Irantzu 
Ezenarro eta Shanti Arrietarekin.

Ezenarrok honela laburbildu du euren eskakizunen 
muina: "Euskal Eskola Publikoaren Legea ezarri 
zenetik 30 urte bete dira eta sare publiko sendo bat 
izan gabe jarraitzen dugu. Hezkuntza sistemak sare 

publiko indartsu batean oinarritu behar du eta horixe 
eskatzen dugu". Lege berriaren garapenean, jaiotza-
tasaren jaitsierak eragin zuzena izan duela azpimarratu 
du Arrietak: "Behera egin duenean nabarmen, lege 
proiektu berri bat egin dute. Sare publikoa indartu 
beharrean, sistema horixe asmatu dute eta Euskal 
Hezkuntza Zerbitzu Publikoa izena jarri diote, egitura 
bikoitzeko hezkuntza sistema”. 

Era berean, Berazadiren esanetan, ikastetxe publikoak 
eta pribatu-itunpekoak maila berean jarri ditu: "Ezin da 
publikotzat hartu izaera pribatua duena. Gizarteko 
beste alor batzuetan ez da hori gertatzen". Esaten 
dutena eta egiten dutena ez datozela bat azpimarratu 
du Ezenarrok: "Aukera berdintasuna, inklusioa, gizarte 
kohesioa, elkarbizitza positiboa, kulturartekotasuna... 
aipatzen ditu lege proiektu horrek, hitz ederrak, denon 
gustukoak. Baina, elkarbizitza eta kohesioa nola izango 
dira posible eskola publikoak titulartasun pribatua duten 
ikastetxeekin lehiatu behar badu?". 

Ikastetxe publikoek eta pribatuek "joko-arau" 
desberdinak dituztela salatu du Etxabek. Adibide 
modura, dirulaguntzak aipatu ditu: "Guk ezin ditugu 
maileguak eskatu, ezin dugu diru sarrera gehigarririk 
bilatu...". Arrietak aitortu duenez, Getariako eskolan 
ezin izan dute sukalde propioa egin, "nahiz eta 
eskaerak organo gorenaren eta udalaren babesa izan, 
Eusko Jaurlaritzatik Getariari esan zaio ez dagoela 
horretarako dirurik eta, itunpeko ikastetxeek ez bezala, 
kuotarik kobratzen ez dugunez eta mailegurik eskatu 
ezin dugunez, ezin dugu guk ordaindu". 

"Eredu dual" horrek "eskola-segregazioa" ekartzen 
duela adierazi du Etxabek eta gaineratu du "egungo 
Hezkuntza Legea indarrean jarri zenetik, kuotak 
kobratzea legez kanpokoa izan arren, egin egin da". 
"Hezkuntzaren doakotasuna duela 30 urteko kontua 
da eta ez dute bete", gaineratu du. Kuota horiek 
borondatezko ekarpen modura "kamuflatzen" dituztela 
argitu du Arrietak, "orain ikastetxe pribatu-itunduen 
finantzazioa %100a denean, kuotak kobratzeari utziko 
al diote? Ez dugu horren bermerik". Horrela, "orain 
denak berdinak" direla sinetsarazi nahi arren, baldintza 
berdinetan egoteko, titulartasuna denentzat publikoa 
izatea eskatzen dute.

Getaria "eredu"
Urte batzuk atzera egin eta Getarian, eskola 
publikoaren sorrera nolakoa izan den ere izan dute 
mintzagai. Hala, Ezenarroren arabera "herrian, eskolak 
eta Ikastolak bat egin zuten orain 43 bat urte. Publiko 
bihurtutako lehenengo Ikastoletako bat izan zen gurea". 
Horri esker, nabarmendu du herriko ia haur guztiak 
eskola berean, elkarrekin, daudela gaur egun. 

Berazadik gaineratu du Getaria, Aia eta 
Aizarnazabalekin batera, eskualdeko beste herri 
batzuen eredu izan daitekeela, "ikusten delako zein 
onura dituen herrian, ikastetxe bakarra edo titulartasun 
bakarreko ikastetxea izateak".

Babes falta
"Horretarako babesa falta zaigu, ordea", azpimarratu 
du Berazadik. Eskola publikoa defendatuko duen 
alderdi politikorik ez dagoela nabarmendu du 
Ezenarrok. Zentzu horretan, gaineratu du "eskola 
publikoa Euskal Herria bezala anitza" dela, 
"desberdinen artean osatzen ari gara gure herria, 
gure herri euskalduna". 

Ikastetxeen %50a eskola publikoak izan arren, 
euren ahotsa ez dela entzun izan dio Etxabek 
eta legebiltzarrean esandakoek sentimendu asko 
azalerarazi dituela gaineratu du Arrietak, "aldekoak 
eta kontrakoak". Eztabaidak bestelako gai batzuez 
aritzeko oztopo direla nabarmendu du Etxabek: 
"Ikastetxe eta bertako langile guztiok eredu 
pedagogikoei edota metodologiei buruz hitz egiten 
egon beharko genuke, baina indar gehiegi beste kontu 
hauetan joaten zaigu". 

Legea noiz onartuko duten ez da gauza jakina. Jokin 
Bildarraitz Hezkuntza Sailburuak Berria egunkariak 
egindako elkarrizketa batean esan zuenez, ordea, 
legegintzaldia amaitzerako egingo dute. Arrietak 
aurreratu duenez, mobilizazioak egingo dituzte.•

Berazadi, Ezenarro, Arrieta eta Etxabe, elkarrizketan. 

Plataformaren aurkezpen ekitaldia Orion. / Argazkia: utzitakoa.  

Ikusi Urola Kostaldeko Euskal Eskola Publikoaz 
Harro! plataformaren Legebiltzarreko agerraldia: 

GOGOTSU, LIGAK NON KOKATUKO, 
EKINGO DIO LANARI "ESPERANTZA"K
Bidaia luzearen ondoren, Galizian dira Getariako Arraun Elkarteko talde nagusiko arraunlariak eta 
arduradunak. Han ekingo diote TKE Ligaren 2023ko denboraldiari. Hilabete luzeetako lanaren 
ondoren, hasteko gogotsu daudela adierazi dute.

TKE Ligaren hasiera

Etxeko lanak eginda, hau da, herritarren aurrean 
aurkezteko tartea hartuta abiatu dira Getariako 
Arraun Elkar teko kirolariak VII. Bandeira 

Cidades de Coruña lehiatzera, Galiziara. Urrun 
hasiko dute TKE Ligan jokatuko duten bigarren 
denboraldia baina aurreko igandean frontoian 
jaso zuten berotasunaren zertzeladak izango dituzte 
bidelagun. 

Izan ere, ikusi zen orduan eta nabaria da 
egunerokoan: getariarrok gure taldea animatzeko 
irrikaz gaude. Hasi dira zabaltzen taldearen 
aldeko kamisetak, banderak, berreskuratu dugu 
Esperantza oe! aldarria eta negozioak hasi dira 
arraun emanaldietarako aukerak iragartzen.

Zaleetako askok iazko balentria dute gogoan eta 
denek errepikatzea nahiko bagenu ere, oinak lurrean 
jarrita ditu taldeak, argi baitute lan eskerga dagoela 
lortutakoaren atzean. Hala adierazi zuen taldeen 
aurkezpen ekitaldian gidari lanak egin zituen Izaro 
Lestayok: "Arraunlari denok dakigu trainerura iristeko 
txikitatik egin behar izaten den lan handia. Hori argi 
geratu da klub honetan, garai batean ume ziren 
haiek gaur egun Esperantzan baitaude".  

Azken denboraldira arte taldekide izan dituenez 
—Tolosaldean ariko da aurten Lestayo—  adierazi 
zuen badakiela aurten ez direla iaz baino gutxiago 
izango, "beraien onena ematen saiatuko dira eta 
taldea indarberrituta dago".

TESTUA    IURE EIZAGIRRE

Kirol arloan, hemeretzi laguneko taldea izango 
du bere aginduetara entrenatzaile gisa bosgarren 
denboraldiz jarraian ariko den Ion Larrañagak. Bost 
alta eta beste hainbeste baja ditu aurten Esperantzak: 
Jokin Aizpuru eta Julen Manterola getariarrak, Imanol 
Eizagirre zarauztarra, Daniel Ariztimuño donostiarra 
eta Jokin Rodriguez pasaitarra batu dira taldera, 
aldiz, Ion Etxeberria, Iraitz Legorburu, Iosu Rezola 
eta Eñaut Silbeti dira bajak. Ion Larrañaga bera ere 
ez da aurten traineru barruan izango.

Gazteen taldea
Getariako Arraun Elkartearen aurkezpena TKE Ligaren 
hasierarekin batera egiten den arren, bertan parte hartu 
ohi dute gazte mailako arraunlariek ere. Oporrengatik 
kanpoan zeudenak salbu, haiek ere atera ziren plazara 
herritarren babesa jasotzera. Aitor Miralles eta Jon 
Basurtok entrenatutako taldeek bukatu dute liga eta 
Lestayoren esanetan, "lan zoragarria egin dute". 
Gainera, jakinarazi zuen gazte berriak ari direla 
gerturatzen klubera eta hori "pozgarria da".

Amaitu aurretik, bertaratutakoentzako, herriarentzako 
eta babesleentzako esker hitzak izan zituen Xabier 
Goikoetxea presidenteak. "Ea udan honetan posible 
den berriz ere Esperantza mutur-muturrean ikustea".• 

"Indartsu gaude"
UNAX EIZAGIRRE

Lehen estropadarako gogotsu daudela adierazi 
du Esperantzako patroiak: "Itsasoa apur bat 
mugitua egongo dela esan dute eta ea estropada 
onak eginda, gustura itzultzen garen". Itsasoan 
hobeto moldatzen direla dio baina "besteak ere 
ez dira atzean geratuko".  

"Indartsu gaude", dio eta gaineratu entrenamendu 
onak egiten ari direla luze egiten den 
denboraldiaurre honetan. 

Iazko mailara heldu nahiko lukete: "Emaitzak ez 
dakigu antzekoak izango diren baina ahalik eta 
posturik onena egitea da asmoa". Beti ere, maila 
mantentzea jomuga hartuta.•

"Ez dugu presiorik"
ION LARRAÑAGA

Entrenatzailearen iritziz, gogoz baina 
ezjakintasunarekin helduko dio Esperantzak 
denboraldiari: "Iaz bezala gaude, hasteko gogoz, 
jakiteko non gauden eta gure maila zein den".

Zaleek gogoan dute TKEko estreinaldiko gozatua 
baina horrek ez diela zamarik gehituko adierazi 
du. "Iazkoak eragindako presiorik ez daukagu, 
ligak jarriko gaitu gure lekuan", azaldu du.  

Helburu argiarekin ekingo diote txapelketari: 
"Banderak beste batzuei utziko dizkiegu, gurea 
beheko bi postuak ahalik eta azkarren atzean 
uztea da".•

Eskolako jaialdia

Duela bi asteko ostiralean eskolako jaialdia 
ospatu genuen. 15:00etan  hasi zen ikasleen 
emanaldia aretoan. Lehenik eta behin, HHkoak 

hasi ziren dantzan: HH2koek Zapia-zapia dantzatu 
zuten, HH3koek Sorginen dantza, HH4koek 
Dragoiaren dantza eta HH5koek Munduko dantzak 
antzeztu zituzten.

Txikien emanaldia bukatu zenean, LHkoena hasi 
zen: LH1koek Nire lagunaren txakurra eta Amalur 
dantzatu zuten, LH2koek Irabazi arte eta Yokoren 
dantza egin zuten, LH3koek Salda Beroa eta Rap, 
LH4Akoek Kalakan, LH4ko guztiek Polka, LH4Bkoek 
Kaleko erregina, LH5Akoek ETSren Sexuarekin, 
LH5eko guztiek txirularekin Somewhere over the 
rainbow, LH5Bkoek Shape of you dantzatu zuten eta 
amaitzeko LH6koek remix bat dantzatu eta Ei txo! 
beraiek asmatutakoa kantatu eta instrumentuekin jo 
zuten. Sekulakoa izan zen ikuskizuna!

Bostak aldera denok batera jaitsi ginen eskolatik 
kiroldegira eta bertan txokolatezko opil eder bat jan 
genuen. Ondoren, Urritzarekin jolasak egin genituen 
(globo-pasatzeak, uretako txirrista, kamiseta bustiekin 
jolasa...) eta oso ondo pasa genuen; gainera, 
gozokiak banatu zizkiguten. Apar festarekin begiak 
gorri-gorri bukatu genuen baina hala ere ederki ibili 
ginen.

Horrenbeste jolastu eta gero gosetuta amaitu genuen 
eta denok elkarrekin afaltzera joan ginen. Maila 
bakoitzak bere adinekoekin afaldu zuen. Guk  haurren 
menua jan genuen. Hasteko txorizoa, urdaiazpikoa, 
saltxitxoia eta kroketak atera zizkiguten. Jarraian 
hanburgesa , saltxitxak eta patatak jan genituen. Postre 
bezala izozkiak banatu zituzten.

Afaldu eta gero, berandu bazen ere, play-backa egin 
genuen eta primeran pasa genuen. Jarraian, Soinuz 
Blairen kontzertua etzun genuen, martxa ederra zuten.

HARRITARTEN TXUTXUPEKA

Oiartzungo liburutegiak 
abia tu zuen hemen 
inguruan ezagu tzen 

dugun haur ren tzako lehen 
irakurle taldea, eta proiektu 
hau erreferentzia gisa hartuta, 
Ge t a r i a n  e r e  S ag u z u l o 
haurrentzako irakurle taldea 
jarriko dugu martxan datorren 
i kas t u r t ea r i  beg i ra .  Uxue 
Alberdiren eta liburutegiaren 
a r teko e l ka r lanean zo r t z i 
saioko egitarau luzea osatuko 
da, haurren irakurketa nahiak 
kontuan hartuz. 

Horrela, hilabetero liburu baten 
inguruko gogoeta eta bitxikeriak 
partekatzeko saioa dinamizatuko 
du Alberdik. Berak dioen bezala, 
" l i teraturarekin gozatzea da 
helburua, eta liburuek eskain 
dezaketen guztia zukutzea: 
hitzaren plazerean sakontzea, 
pen t samendua ak t iba tzea, 
estetika berriak topatzea, hainbat 
istorio eta pertsonaiaren eskutik 
barne eta kanpo munduetara 
bidaiatzea."

Irakurle taldea Lehen Hezkuntzako 
5. eta 6. mailetako ikasleentzat 

prestatu dugu eta izen-ematea 
ekainaren 26an ireki da. Plazak 
mugatuak izango dira eta, 
hor taz, izena laster ematea 
gomendatzen dugu, liburutegian 
bertan.

Saguzulo haurren irakurle-taldea

Kiroldegiko zozketa 
Hilabete honetan, Sahatsaga kiroldegiaren eskutik, 
spinning ikastarorako hilabeteko bonua zozkatu 
dugu Artzapeko bazkideen artean.

Uztaileko irabazlea:

Amaia Bergara
Deitu Sahatsaga kiroldegira: 943 140 432

Zerrenda osatu ta, i ra i lean 
aurkezpena saio bat egingo 
da liburutegian haurrekin eta 
bertan liburu zerrenda osatu 
eta taldearen nondik norakoak 
zehaztuko dira.

ANDRES ALBERDI

Ermamia
ematen zaion adieran. Egungo hiztegi 
gehienek hatz-bizar edo eri-bizar hitzak 
erabiltzen dituzte horretarako, eta bide 

horretatik doa Euskaltzaindiaren Hiztegia 
ere. Tradizioan, eta euskalkietan barrena 
begiratzen badugu, bestelako hitz asko 

erabili da adiera hori markatzeko: 
amaizun, azkame, azkarba, azpizar, 

esku-azal...
Ermami hitzak, hiztegi gehienetan, 

ez dauka hemen goian eman diogun 
adiera, baizik eta behatz-puntarena 

(gaztelaniazko yema del dedo hitzaren 
ordaina, alegia).

Hitzaren etimologiari begiratzen badiogu, 
ez dauka misteriorik, garbia da eraketa: 

eri (=hatz) + mami. Hau da, eskuko 
hatzeko mamia.

Estimatzekoa litzateke Getarian oraindik 
erabat 'galdu' ez den hitz horren esanahi-

balioari eutsiko bagenio.

Oharra: Eugenio Kamio Urangak 
egin digu hitz honi buruz hitz egiteko 

proposamena.

70-75 urtetik gorako getariar askorentzat 
hitz ezaguna da, gutxi-asko; hortik 

beherako ia guztientzat ezezaguna. 
Galdezka ibili gara, eta horixe da datua.

Getarian, eskuetako azazkalen ondo-
ondoan altxatzen den azalari deitzen 

zaio horrela (argazkiak ondo ilustratzen 
duen moduan). Gaztelaniazko ordain 

ezagunena 
 padrastro da.

Hiztegi gehienetan ez da ageri hitz hau. 
Gutxi erabiltzen den hitza dela esan nahi 

du horrek. 'Zehazki' hiztegiak bakarrik 
jasotzen du ermami hitza Getarian 

Getarian eta inguruetan esaten diren hitzen txokoa da hau.  
Animatu eta bidali info@artzape.eus-era  

ezagutzen dituzun hitzak.

GETARIAKO HITZA



ARTZAPE · 2023ko uztaila 23



 2023ko uztaila · ARTZAPE24

JOXI ERAUSKIN

Pozaren erdia

Oraingoan liburu ezberdin bat aurkeztera 
natorkizue, hain zuzen, Harkaitz Canok 
idatzitako sonetoak deiturikoa; hau da, 

hamalau bertsoz osatzen diren olerkiak. 

Pandemia garaian idatzi omen zituen, nolabait, 
isolamenduari aurre egiteko; eta ekainean izan 
genuen gurekin, Katukale irakurle taldekookin, 
solasean. Sorpresatxo bat ere eman genion, organo 
baten laguntzaz haren soneto-olerkiak abestuz. Egia 
esan, belarrira entzunda askoz hobeto ulertzen ziren. 

Berak zioenez hasiberria da genero horretan eta 
sinpleak dira, bere ustez, olerki hauek. Norberak 
irakurtzerakoan, batzuk errazak egiten dira ulertzeko, 
ez ordea beste batzuk, behin eta berriz irakurri 
beharrekoak baitira. 

64 dira guztira: haurtzaroa, umorea, idazketa, 
objektuak, desira, jolasa... lantzen dira, eta bere 
gomendioa da egunean bat, edo gehienez bi, 
irakurtzea eta hausnartzea. Beraz, presaka eta 
korrika irakurtzen ohituta gauden garaiotan, merezi 
du tarteka astiro irakurri eta gozatzea.

Harkaitz Cano, Pozaren erdia liburuarekin. 

OSATU ESALDIA. Ondoko definizioak ezkerretik 
eskuinera beteta, gure elkarrizketatuetako baten 

esaldia osatuko duzu.

1. Zerbaiten lehen zatia egiteko. 2. Irrikaz. 3. 
Egon lehen pertsonako pluralean. 4. Ezagutzeko. 

5. Zein lekutan. 6. Gehitzeko erabiltzen den 
hitza. 7. (Plurala) Ene. 8. Eskaileretan, oina 

jartzeko euskarrietako bakoitza; norabait 
igotzeko edo jaisteko oina jartzeko egindako 

euskarri laua. 9. Mota bereko zenbait gauzaren 
edo pertsonaren artean hautatzeko hitza. 10. 

Gehitzeko erabiltzen den hitza. 11. "Jakin-mina 
nuelako galdetu diot ea nor ... baina ez dit 

erantzun".

Jarraian dituzue udan denbora pasa eta 
gozagarri izango dituzuen zenbait ariketa.  

Ea zein trebeak zareten! 

1 4

2

3      ,
4

5 6

7

8

9 10

11      .

PISTA: 

KULTURAREN TXOKOA DENBORA-PASAK

HIZKI ZOPA. Bilatu ondoko hizki zopan San 
Juanekin lotutako azpiko hitzak.

SOLSTIZIO
EGUZKI

TXORIMALO
SU

SALTO
UDA

BEZPERA
GARBITU
AKELARRE

ERRITU
ZUHAITZ
DANTZA

IRUDI BERA? Sei ezberdintasun 
daude San Juan bezperako su 
honetan. Ea bilatzen dituzun.

KOLOREZTATU. Margotu, nahi dituzun koloreak 
erabilita, azpiko marrazkia.

ERANTZUNAK:

ESALDIA: "Hasteko gogoz gaude, 
jakiteko non gauden eta gure 
maila zein den", Ion Larrañaga, 
Esperantzako entrenatzailea.

DENBORA-PASAK

2 Igandea
Bigarren eskuko liburu eta 
disko azoka solidarioa 
Ordua: 10:00-14:00 eta 16:00-
20:00 
Lekua: Berdura plaza 

3-28 Al.-Or.
Udaleku irekiak eta Txiki 
Txokoa 
Antolatzailea: Urritza Aisialdi 
Elkartea. 

9 Igandea
IV. San Anton Bira itsas 
zeharkaldiko izen-ematearen 
amaiera 

Ordua: 23:59 
Lekua: rockthesport.com

15 Larunbata
VIII. Nazioarteko Flysch 
Organo Jaialdia: Enrique 
Abello eta Santiago Banda 
Ordua: 20:15 
Lekua: Salbatore Deuna eliza 
Enrique Abello tronpeta jotzaileak 
eta Santiago Banda organo 
jotzaileak emango dute kontzertua.

16 Igandea
IV. San Anton Bira itsas 
zeharkaldia 
Ordua: 10:00 

Lekua: Gaztetape hondartza 
Antolatzailea: Getaitri Getariako 
Triatloi Taldea eta Balea Zarauzko 
Igeriketa Elkartea 
Parte-hartzaileek 2.600 metroko 
ibilbidea egingo dute Gaztetape eta 
Malkorbe hondartzen artean. 

Zero Zabor 
uretan 
2023
Programaren baitan Mater ontzi-
museoa moilan egongo da. 
 
19 Asteazkena
•	 15:00etatik 17:00etara, 

nabigazioa Pasaiatik 
Getariara, Mater ontzian. 50 
euroan egin daiteke.

•	 19:00etan, itsas erraldoien 
martxa kaleetan zehar 

20 Osteguna
•	 11:00etatik 20:00etara, 

bisita ekoaktiboa Mater 
ontzi-museora.

•	 11:00etatik 12:30era eta 
17:00etatik 18:30era, 
Save the ocean sormen 
tailerra Mater ontzian.

•	 11:00etatik 20:00etara, itsas 
zaintzari gunea Mater parean.

21 Ostirala
•	 11:00etatik 14:30era, 

bisita ekoaktiboa Mater 
ontzi-museora. 

•	 11:00etatik 14:00etara eta 
17:00etatik 20:00etara, 
itsas zaindari gunea Mater 
parean.

•	 17:00etatik 18:00etara, 
itsas hondakinen 

karakterizazio tailerra Mater 
ontzian.

•	 18:00etatik 19:30era, 
itsasoko plastikoak 
biziberritzen tailerra.

•	 22:00etan, CIMASUB: 
zinema ontzian, Materrren.

22 Larunbata
•	 15:00etatik 17:00etara, 

nabigazioa Getariatik Mutrikura, 
50 euroan egin daiteke.

23 Igandea
Espainiako Kongresu eta 
Senaturako hauteskundeak 
Ordua: 09:00-20:00 
Lekua: Berdura plaza 

Cristobal
Balenciaga
Museoa
Josep Font. Edertasuna eta 
egonezina
Josep Font jostunak bi hamarkada 
baino gehiagoko ekoizpenean 
prêt-à-porter delakorako eta 
goi-mailako joskintzarako egindako 
sorkuntzarik garrantzitsuenetako 
batzuk biltzen dira erakusketan. 
Gainera, diseinatzaile katalanaren 
eta Getariako maisuaren artean 
aurki daitezkeen parekotasun 
ugariak azpimarratu nahi dira.

Fantasiazko goi-mailako 
joskintzako tekniketan 
ikastaro aurreratua
Museoak Balenciaga Etxeko 
fantasiazko tailerretan erabilitako 
metodo zehatzetan sakontzeko 
ikastaroa aurkezten du. Bost 
eguneko ikastaroa da. 

2023ko UZTAILA Agenda www.artzape.eus webgunean 
eguneratzen dugu. Adi egon!

Frantziako Tourra 
Getarian

•	 11:30etik 15:30era, bide mozketa. 
•	 13:00etan, Tourreko karabana.
•	 14:58an, txirrindularien igarotzea. 

Oharrak:
•	 11:00etatik aurrera, 

udaltzainen eta 
boluntarioen aginduak 
jarraitu. 

•	 11:30etik 15:30era 
N-634 errepidea 
itxita egongo da auto 
eta oinezkoentzat. 
Oinezkoentzat alternatiba 
bakarra, Gaztetapeko 
eskailerak. 

•	 Autoentzat irekita 
egongo da momentu 
oro Meagako bidea. 

Autoa errepidetik gora 
aparkatuta dutenek 
bakarrik hartu ahal izango 
dute bidea. 

•	 11:00etatik, 16:00etara, 
Lurraldebusen zerbitzua 
eten egingo da.

•	 Bandera berdea pasa 
ondoren, dena irekiko da.

•	 Ordu horietan larrialdiren 
bat egonez gero, deitu 
112ra. Anbulantziek 
errepidean sartzeko 
baimena dute.

AGENDA

Urte osoan jartzen dutenei %10eko deskontua egingo zaie.

PUBLIZITATE TARIFAK

Tamainak

4,3 x 4
9 x 4

13,6 x 4
9 x 8

13,6 x 8
orri erdia

Zenbatekoa

12 euro
24 euro
36 euro
48 euro
72 euro
96 euro



Askotan entzun izan dugu garai bateko Euskal 
Herria gizarte matriarka zela. Emakumea 
izaten zen etxeko martxa eramaten zuena, 

diru kontuak maneiatzen zituena edota baserriko lan 
sinpleenetatik hasita konplexuenak edo gogorrenak 
egiten zituena. Gaur egun ere, baserri giroan, beste 
zenbait esparrutan bezala, emakumeek egiten duten 
ekarpena ezinbestekoa da eta egutegiko uztaileko 
argazki horretan, horixe islatu nahi izan dugu.

Nekazaritza edota abeltzaintza bizibide dituzten 
emakumeak bildu ditugu, urteetan zehar egindako lana 
aitortu asmoz. Gure iruditerian dagoen baserritarraren 
prototipoa mahonezko galtzak eta euskal txapela 
daramatzan gizonezkoarena izan ohi da eta horrekin 
ere hautsi nahi genuen. Errealitatea zabalagoa eta 
askotarikoagoa izan arren, sinplifikazio edo orokortze 
horretan erortzearen ondorioz, beste behin, emakumea 
kanpo geratu da. 

Belaunaldi desberdinetako herritarrak bildu ditugu; hori 
ere, aniztasunaren adierazle. Batzuek, jada, hartua 
dute aurrekoek utzitako lekukoa, besteak bidean doaz. 

Haria eten ez dadin eta lurrak iraultzen jarrai dezan, 
guztiak dira nahitaezkoak; esperientziaren ahotsa 
nahiz indar berrien hauspoa.

Matxismoaren atzaparretatik ihes egiteko, esku artean 
dute sardea; beldurrari aurre egiteko, berriz, goldea. 
Uxue Alberdik aipatutako tresna horiek metafora 
modura uler daitezke, ahalduntze prozesua gauzatzen 
lagunduko diguten baliabideen metafora gisa. Tresnak 
esku artean izan arren, batzuetan ez da hain erraza 
izaten erabileran asmatzea. Horretan lortuko badugu 
feminismoaren bidetik izango da, saretuz eta aliantzak 
sortuz. 

Bada garaia gure iruditerian ditugun usteak eta 
aurreiritziak zalantzan jartzekoa, emakumeoi dugun 
indarra aitortzekoa, gorputz disidenteoi leku egitekoa... 
Errespetua oinarri izango duen gizartean, aske 
bizi nahi dugu. Zazpikote horrek, euren eguneroko 
jardunarekin, besteak beste, sardearekin, goldearekin 
zein traktorearekin, iraultza txikiak eragiten dituzte edo 
eragin ditzakete eta, hain justu, iraultza txiki horiek 
eramango gaituzte berdintasunera.

LURRA IRAULIZ

EZ GARA ISILDUKO...uztailean


